
ҚАЗАҚСТАН РЕСПУБЛИКАСЫНЫҢ ЗАҢЫ










	Қазақстан Республикасының кейбір заңнамалық актілеріне машина жасауды дамыту мәселелері бойынша өзгерістер мен       толықтырулар        енгізу       туралы




1-бап. Қазақстан Республикасының мына заңнамалық актілеріне өзгерістер мен толықтырулар енгізілсін:
1. 2015 жылғы 29 қазандағы Қазақстан Республикасының Кәсіпкерлік кодексіне:
105-баптың 1-тармағының 8-3) тармақшасы мынадай редакцияда жазылсын:
«8-3) өнеркәсіптік кластерлерді дамытуды жүзеге асырады;».

2. 2021 жылғы 2 қаңтардағы Қазақстан Республикасының Экология кодексіне:
386-бапта:
2-тармақтың 2) тармақшасында:
«сәйкес» деген сөзден кейін «кәдеге жарату төлеміне» деген сөздермен толықтырылсын;
«шотына» деген сөзден кейін «берілген өтінім негізінде» деген сөздермен толықтырылсын;
5-тармақ мынадай редакцияда жазылсын: 
«5. Осы баптың 2-тармағының 2) тармақшасында көзделген тәсілді пайдаланған жағдайда импорттаушы Қазақстан Республикасының Үкіметі бекіткен өндірушілердің (импорттаушылардың) кеңейтілген міндеттемелерін іске асыру қағидаларына сәйкес кәдеге жарату төлеміне өтінім береді және өндірушілердің (импорттаушылардың) кеңейтілген міндеттемелері операторының банктік шотына берілген өтінімге сәйкес кәдеге жарату төлемін енгізеді. Кәдеге жарату төлемін есептеу әдістемесін қоршаған ортаны қорғау саласындағы уәкілетті орган бекітеді.».
3. «Қазақстан Республикасындағы жергілікті мемлекеттік басқару және өзін-өзі басқару туралы» 2001 жылғы 23 қаңтардағы Қазақстан Республикасының Заңына:
1) 6-бап мынадай мазмұндағы 4-6) тармақшамен толықтырылсын:
«4-6) мемлекеттік инвестициялар және квазимемлекеттік сектор субъектілерінің қаражаты есебінен қаржыландырылатын объектілерді салу кезінде отандық құрылыс материалдары мен жабдықтарын қолдану жөніндегі талаптардың сақталуын мониторингтеу жөніндегі комиссиялар құру.»;
2) 27-баптың 1-тармағының 35) тармақшасы мынадай редакцияда жазылсын: 
«35) өнеркәсіптік кластерлерді дамытуды жүзеге асырады;».

4. «Арнайы экономикалық және индустриялық аймақтар туралы» 
2019 жылғы 3 сәуірдегі Қазақстан Республикасының Заңына:
1) 1-бапта:
5-1), 5-2) және 5-3) тармақшалар алып тасталсын;
7) тармақша мынадай редакцияда жазылсын: 
«7) бірыңғай технологиялық процесс – бір басым қызмет түрі шеңберіндегі өндіру процесінде орындалатын технологиялық жағынан өзара байланысты және дәйекті іс-ірекеттердің (жұмыстардың) жиынтығы. Бірыңғай технологиялық процесс шеңберіндегі қызмет түрлерінің жиынтығы басым қызмет түрінің ажырамас бөлігі болып табылады және онымен біртұтастықты құрайды;»;
8) тармақшадағы «немесе бейінді емес қызмет түрлерін жүзеге асыратын тұлғаның» және «немесе бейінді емес» деген сөздер алып тасталсын;
17) тармақшадағы «бейінді емес, немесе» деген сөздер алып тасталсын;
мынадай мазмұндағы 20) тармақшамен толықтырылсын:
«20) өндірістік алаң – бірыңғай технологиялық процесті жүзеге асыруға арналған объектілер орналасқан арнайы экономикалық аймақтың немесе индустриялық аймақтың аумағы.»;
2) 11-бапта:
5) тармақшаның тоғызыншы абзацы алып тасталсын;
14) тармақша мынадай редакцияда жазылсын:
«14) арнайы экономикалық аймақтар қатысушыларының бірыңғай тізілімін жүргізу қағидаларын әзірлеу және бекіту;»;
3) 14-баптың 13) және 13-1) тармақшалары мынадай редакцияда жазылсын:
«13) арнайы экономикалық немесе индустриялық аймақтар қатысушыларының қызметті жүзеге асыру туралы шарттардың талаптарын орындауына мониторингті жүзеге асыру, сондай-ақ мониторингтің деректерін талдау;

13-1) осы Заңның талаптарына сәйкес мемлекеттік-жекешелік әріптестіктің салынған объектісі мемлекеттік меншікке берілген жағдайда арнайы экономикалық аймақтың қатысушысымен арнайы экономикалық аймақтың басқарушы компаниясынан уақытша жер пайдалану құқығын бір мезгілде жекеше әріптес болып табылатын арнайы экономикалық аймақ қатысушысының пайдасына иеліктен шығаруға байланысты арнайы экономикалық аймақ құрылатын, мемлекеттік меншіктегі жер учаскелерін уақытша өтеулі жер пайдалану (жалдау) шартын жасасу;»;
4) 17-бапта:
1-тармақта:
екінші бөлік мынадай редакцияда жазылсын:
«Қазақстан Республикасы Үкіметінің шешімімен арнайы экономикалық аймақтың жұмыс істеуінің мерзімі мына шарттардың біреуі болған кезде арнайы экономикалық аймақтың құрылу мерзімінен аспайтын мерзімге ұзартылуы мүмкін:
арнайы экономикалық аймақтың жалпы аумағынан жиырма пайыздан астам игерілмеген аумақтың болуы;
ықтимал (әлеуетті) инвесторлардың болуы.»;
мынадай мазмұндағы үшінші абзацпен толықтырылсын: 
«Арнайы экономикалық аймақтың қызмет ету мерзімі осы арнайы экономикалық аймаққа қатысушылардың стандарттау саласындағы уәкілетті орган бекіткен экономикалық қызмет түрлерінің жалпы жіктеуішінің белгілі бір бөліміне сәйкес келетін басым қызмет түрлерін жүзеге асыруы үшін ұзартылған кезде басқарушы компанияның қызметті жүзеге асыру мерзімі тиісті арнайы экономикалық аймақтың қолданылу мерзіміне сақталады.»;
3-тармақта:
бірінші бөліктегі «және бейінді емес» деген сөздер алып тасталсын;
екінші бөліктің 1) тармақшасындағы «, бейінді емес қызметті жүзеге асыру туралы шарт негізінде бейінді емес қызмет түрлерін жүзеге асыратын тұлғаларға» деген сөздер алып тасталсын;
үшінші бөлікте:
«және бейінді емес» деген сөздер алып тасталсын;
«елу» деген сөз «жиырма» деген сөзбен ауыстырылсын;
төртінші бөліктегі «Бұл ретте арнайы экономикалық аймақтың басқарушы компаниясы арнайы экономикалық аймақтардың қатысушыларына және бейінді емес қызмет түрлерін жүзеге асыратын тұлғаларға» деген сөздер «Арнайы экономикалық аймақтың басқарушы компаниясы арнайы экономикалық аймақтардың қатысушыларына» деген сөздермен ауыстырылсын;
бесінші бөлік мынадай редакцияда жазылсын: 
«Қызметті жүзеге асыру туралы шарттарға сәйкес арнайы экономикалық аймақтың басқарушы компаниясы жер учаскесінің жобаны іске асыру үшін көзделген бір бөлігін онда айқындалған кезеңдерге сәйкес резервке қоюға міндетті. Бұл ретте осылайша резервке қойылған жер учаскелерін басқарушы компания қызметті жүзеге асыру туралы шарт жасалған арнайы экономикалық аймақ қатысушысының келісімінсіз өзге тұлғаларға бере алмайды немесе өзгеше түрде иеліктен шығара алмайды, бұған осындай қатысушының немесе тұлғаның жобаны кезең-кезеңімен іске асыру жөніндегі міндеттемелерді орындамау жағдайлары кірмейді.»;
мынадай мазмұндағы бесінші бөлікпен толықтырылсын:
«Бұл ретте өңдеу өнеркәсібі саласындағы жобаларды іске асыру үшін арнайы экономикалық аймақтардың қатысушыларына ұсынылатын, өндірістік аумаққа кірмейтін аумақтың ауданы өндірістік алаңның отыз пайызынан аспауға тиіс.»;
жетінші бөліктегі «немесе бейінді емес» деген сөздер алып тасталсын;
5-тармақтың екінші және төртінші бөлігіндегі «немесе бейінді емес» деген сөздер алып тасталсын;
9-тармақта:
«немесе бейінді емес» деген сөздер алып тасталсын;
2) тармақша алып тасталсын;»;
5) 18-бап мынадай редакцияда жазылсын:
«18-бап. Арнайы экономикалық аймақтың қатысушысы ретінде қызметті жүзеге асыруға өтініштерді қарау рәсімі
1. Арнайы экономикалық аймақ қатысушысының қызметі қызметті жүзеге асыру туралы шартқа сәйкес жүзеге асырылады, оны жасасу үшін өтініш беруші осы бапқа сәйкес арнайы экономикалық аймақтың басқарушы компаниясына тиісті өтініш береді.
2. Мыналар:
1) жер қойнауын пайдаланушылар;
2) «Салық және бюджетке төленетін басқа да міндетті төлемдер туралы» Қазақстан Республикасы Кодексінің (Салық кодексі) 462-бабының 
6) тармақшасында көзделген акцизделетін тауарларды өндіруді, құрастыруды (жинақтауды) жүзеге асыратын ұйымдарды қоспағанда, акцизделетін тауарларды өндіретін ұйымдар;
3) арнаулы салық режимдерін қолданатын ұйымдар мен дара кәсіпкерлер;
4) 2009 жылғы 1 қаңтарға дейін инвестициялар жөніндегі уәкілетті мемлекеттік органмен жасалған, аяқталмаған келісімшарттар бойынша инвестициялық салықтық преференцияларды қолданатын ұйымдар;
5) Қазақстан Республикасының инвестициялар туралы заңнамасына сәйкес инвестициялық басым жобаны және инвестициялық стратегиялық жобаны іске асыратын (іске асырған) ұйымдар;
6) ойын бизнесі саласындағы қызметті жүзеге асыратын ұйымдар арнайы экономикалық аймақтың қатысушысы ретінде қызметті жүзеге асыруға арналған өтінішті берушілерге жатпайды.

Шектері Еуразиялық экономикалық одақтың кедендік шекарасының учаскелерімен толық немесе ішінара тұспа-тұс келетін арнайы экономикалық аймаққа қатысты өтініш берушілерге шетелдік жеке және заңды тұлғалар жатпайды.
3. Егер осы баптың 4-тармағында өзгеше көзделмесе, арнайы экономикалық аймақтың қатысушысы ретінде қызметті жүзеге асыруға арналған өтінішке қағаз және (немесе) электрондық жеткізгіштердегі мынадай құжаттар:
1) уәкілетті орган бекітетін нысан бойынша өтініш берушінің сауалнамасы;
2) заңды тұлғаны мемлекеттік тіркеу (қайта тіркеу) туралы анықтама;
3) өтініш берушінің бірінші басшысының жеке басын куәландыратын құжаттың көшірмесі;
4) заңды тұлға жарғысының көшірмесі;
5) заңды тұлғаның жоғары органының арнайы экономикалық аймақ аумағында қызметті жүзеге асыру туралы шешімінің көшірмесі;
6) өтініш берушінің бірінші басшысы немесе оны алмастыратын адам, сондай-ақ бас бухгалтер (бухгалтер) қол қойған, соңғы қаржы жылы үшін қаржылық есептіліктің көшірмесі қоса беріледі. 
Егер өтініш беруші қызметті өтініш берілген күнге дейін 12 айдан аз жүзеге асырса, онда қаржылық есептілік болған кезде, оны ұсыну соңғы есепті күнге жүзеге асырылады;
7) жобаның уәкілетті орган белгілеген талаптарға сәйкес келетін техникалық-экономикалық негіздемесі қоса беріледі.
Ақпараттық-коммуникациялық және инновациялық технологиялар саласында арнайы экономикалық аймақтың қатысушысы ретінде қызметті жүзеге асыруға өтініш берілген кезде жобаның негіздемесі қоса беріледі;
8) қызмет көрсететін банктің өтініш берушінің банктік шоттары бойынша ақша қозғалысы туралы үзінді көшірмесі және кредиттік бюродан алынатын кредиттік есеп;
9) тіркеу есебіне қойылған жеріндегі мемлекеттік кіріс органының салықтар және бюджетке төленетін басқа да міндетті төлемдер бойынша берешектің бар немесе жоқ екені туралы анықтамасы;
10) осы баптың 16 және 17-тармақтарына сәйкес жобаны қаржылық қамтамасыз етудің растамасы;
11) егер жобаны іске асыру объектілер (құрылысжайлар, құрылыстар) салуды талап етсе, аумақтың эскиздік жобасы қоса беріледі.
4. Шектері Еуразиялық экономикалық одақтың кедендік шекарасының учаскелерімен толық немесе ішінара тұспа-тұс келетін арнайы экономикалық аймақ үшін арнайы экономикалық аймақтың қатысушысы ретінде қызметті жүзеге асыруға арналған өтінішке қағаз және (немесе) электрондық жеткізгіштердегі мынадай құжаттар: 
1) дара кәсіпкер үшін:
уәкілетті орган бекітетін нысан бойынша өтініш берушінің сауалнамасы;
дара кәсіпкер ретінде тіркеу есебінде тұрған өтініш беруші жеке тұлғаның жеке басын куәландыратын құжаттың көшірмесі;
тіркеу есебіне қойылған жеріндегі мемлекеттік кіріс органының салықтар және бюджетке төленетін басқа да міндетті төлемдер бойынша берешектің бар немесе жоқ екені туралы анықтамасы;
егер жобаны іске асыру объектілер (құрылысжайлар, құрылыстар) салуды талап етсе, аумақтың эскиздік жобасы;
2) заңды тұлға үшін:
уәкілетті орган бекітетін нысан бойынша өтініш берушінің сауалнамасы;
заңды тұлғаны мемлекеттік тіркеу (қайта тіркеу) туралы анықтама;
өтініш берушінің бірінші басшысының жеке басын куәландыратын құжаттың көшірмесі;
жарғының көшірмесі;
өтініш беруші заңды тұлғаның жоғары органының арнайы экономикалық аймақтың аумағында қызметті жүзеге асыру туралы шешімінің көшірмесі;
өтініш берушінің бірінші басшысы немесе оны алмастыратын адам, сондай-ақ бас бухгалтер (бухгалтер) қол қойған соңғы қаржы жылы үшін қаржылық есептіліктің көшірмесі қоса беріледі. Егер өтініш беруші қызметті өтініш берілген күнге дейін 12 айдан аз жүзеге асырса, онда қаржылық есептілік болған кезде, оны ұсыну соңғы есепті күнге жүзеге асырылады;
тіркеу есебіне қойылған жеріндегі мемлекеттік кіріс органының салықтар және бюджетке төленетін басқа да міндетті төлемдер бойынша берешектің бар немесе жоқ екені туралы анықтамасы;
егер жобаны іске асыру объектілер (құрылысжайлар, құрылыстар) салуды талап етсе, аумақтың эскиздік жобасы қоса беріледі.
5. Өтініш беруші өтініш берген кезде арнайы экономикалық аймақтың басқарушы компаниясы:
1) өтініш берілген күні оны өтініштерді тіркеу журналында тіркеуге және бірыңғай үйлестіру орталығының интернет-ресурсында орналастыруға;
2) ұсынылған құжаттар топтамасының толықтығын тексеруге міндетті.
6. Арнайы экономикалық аймақтың басқарушы компаниясы өтінішті жобаларды іріктеу қағидалары мен өлшемшарттарына сәйкес қарайды.
Бұл ретте арнайы экономикалық аймақтың әлеуетті қатысушылары мынадай өлшемшарттардың біріне сәйкес келуге:
Қазақстан Республикасының аумағында өндірісі жоқ өнімді өндіруді жүзеге асыруға;
Қазақстан Республикасының аумағында өндірісі қажеттілікті толық жаппайтын өнімді өндіруді жүзеге асыруға тиіс.
Бұл ретте өлшемшарттар өңдеуші өнеркәсіп саласында қызметті жүзеге асыратын қатысушыларға қолданылады.

7. Арнайы экономикалық аймақтың басқарушы компаниясы мәлімделген қызмет түрі, оның ішінде бірыңғай технологиялық процесс шеңберіндегі қызмет түрлері арнайы экономикалық аймақты құру мақсаттарына, басым қызмет түрлеріне, осы баптың 6-тармағында көзделген өтініш берушілердің жобаларын іріктеу өлшемшарттарына және (немесе) ұсынылған құжаттар осы баптың 3, 4-тармақтарында белгіленген талаптарға сәйкес келмеген жағдайларда өтініш берушіге қызметті жүзеге асыру туралы шарт жасасудан бас тартады.
8. Арнайы экономикалық аймақтың басқарушы компаниясы қызметті жүзеге асыру туралы шартты жасасудан бас тарту туралы шешімді оны қабылдау негіздемесімен бірге өтініш берілген күннен бастап он жұмыс күні ішінде өтініш берушіге жазбаша түрде жіберуге және бірыңғай үйлестіру орталығының интернет-ресурсында орналастыруға міндетті.
9. Өтініштердің осы баптың 6-тармағында көзделген талаптарға сәйкестігі жағдайында, арнайы экономикалық аймақтың басқарушы компаниясы өтініш берілген күннен бастап он жұмыс күні ішінде қызметті жүзеге асыру туралы шартқа қол қояды.
Қызметті жүзеге асыру туралы шартта мынадай мәліметтер қамтылуға тиіс:
арнайы экономикалық аймақ қатысушысының қарсы міндеттемелері;
жауаптылық;
іс-шаралар мен орындау мерзімдерін ескере отырып, жобаны іске асырудың жоспар-графигі;
жобаның өндірістік және жоспарлы қуаттары. 
10. Арнайы экономикалық аймақтың басқарушы компаниясы қызметті жүзеге асыру туралы шарт жасалған кезден бастап келесі жұмыс күнінен кешіктірмей қызметті жүзеге асыру туралы шарттың көшірмесін бірыңғай үйлестіру орталығына жібереді және шарт жасасу туралы ақпаратты бірыңғай үйлестіру орталығының интернет-ресурсында орналастырады. 
11. Бірыңғай үйлестіру орталығы тиісті шарттың көшірмесін алғаннан кейін бес жұмыс күні ішінде өтініш беруші туралы мәліметтерді арнайы экономикалық аймақтар қатысушыларының бірыңғай тізіліміне енгізеді және тұлғаның арнайы экономикалық аймақтың қатысушысы ретінде тіркелгенін куәландыратын куәлік береді.
Арнайы экономикалық аймақтар қатысушыларының бірыңғай тізіліміне мәліметтер енгізілген күннен бастап бір жұмыс күні ішінде бірыңғай үйлестіру орталығы осындай тұлғаларды және арнайы экономикалық аймақтың басқарушы компаниясын арнайы экономикалық аймақтың қатысушысы мәртебесін алғаны туралы хабардар етеді. Бірыңғай үйлестіру орталығы да мемлекеттік кіріс органдарында тұлғаны арнайы экономикалық аймақтар қатысушыларының бірыңғай тізіліміне енгізілгені туралы хабардар етеді.

Аталған тұлғаларды арнайы экономикалық аймақтар қатысушыларының бірыңғай тізіліміне енгізу туралы ақпарат бірыңғай үйлестіру орталығының интернет-ресурсында орналастырылады. 
12. Тұлғаның арнайы экономикалық аймақтың қатысушысы ретінде тіркелгенін куәландыратын куәлік алынғаннан кейін арнайы экономикалық аймақтың қатысушысы Қазақстан Республикасының салық заңнамасында белгіленген тәртіппен салықтық жеңілдіктерді алуға құқылы.
13. Мемлекеттік кіріс органдары бірыңғай үйлестіру орталығының хабарламасын алғаннан кейін Қазақстан Республикасының заңнамасында белгіленген тәртіппен арнайы экономикалық аймақтың қатысушысын есепке  алуды жүзеге асырады.
14. Қызметті жүзеге асыру туралы шарттың қолданысы:
1) арнайы экономикалық аймақ таратылған кезде; 
2) қызметті жүзеге асыру туралы шарттың мерзімі өткен немесе мерзімінен бұрын бұзылған кезде; 
3) осы Заңда, Қазақстан Республикасының азаматтық заңнамасында немесе қызметті жүзеге асыру туралы шартта көзделген өзге де жағдайларда тоқтатылады.
Арнайы экономикалық аймақтың басқарушы компаниясы қызметті жүзеге асыру туралы шарттың қолданысы тоқтатылған күннен бастап бес жұмыс күнінен кешіктірмей бірыңғай үйлестіру орталығын және мемлекеттік кіріс органдарын қызметті жүзеге асыру туралы шарттың қолданысы тоқтатылғаны туралы хабардар етеді. 
15. Арнайы экономикалық аймақтың қатысушысы ретінде қызметті жүзеге асыруға өтініш берген кезде өтініш берушілер жоба құнының кемінде он пайызы мөлшерінде қаржылық қамтамасыз етудің бар екенін мынадай тәсілдердің бірімен: 
1) ақшамен; 
2) банктік кепілдікпен; 
3) өтініш беруші үшін осы тармақта көзделген тәсілдермен кепілгерлердің қаржылық қаражатының бар екенінің растамасы қоса берілген кепілгерлікпен; 
4) мүлік кепілімен; 
5) сақтандыру шартымен растауға тиіс.
Өтініш беруші қаржылық қамтамасыз етудің тәсілдерінің кез келгенін, оның ішінде бірнеше тәсілді комбинациялау арқылы таңдауға құқылы. 
16. Арнайы экономикалық аймақтың қатысушысы осы тармақтың екінші бөлігінде көзделген жағдайды қоспағанда, арнайы экономикалық аймақтың қатысушысы мәртебесін алған кезден бастап екі жыл ішінде жоба құнының қалған бөлігіне қаржылық қамтамасыз етудің бар екенін растауға тиіс.
Жобасының сомасы республикалық бюджет туралы заңда белгіленген және тиісті қаржы жылының 1 қаңтарына қолданыста болатын айлық есептік көрсеткіштің он бес миллион еселенген мөлшерінен асатын арнайы экономикалық аймақтың қатысушысы арнайы экономикалық аймақтың қатысушысы мәртебесін алған кезден бастап үш жыл ішінде қаржылық қамтамасыз етудің бар екенін растауға тиіс.
Осы тармаққа сәйкес қаржылық қамтамасыз етуді арнайы экономикалық аймақтың қатысушысы қаржылық қамтамасыз етуді ұсыну кезінде іске асырылмай қалған жоба құнының бір бөлігіне ұсынады.»;
6) 20-бап мынадай редакцияда жазылсын:
«20-бап. Арнайы экономикалық аймақтың қатысушысы мәртебесінен айыру рәсімі 
1. Арнайы экономикалық аймақтың қатысушысы осы Заңның 
18-бабының 16 және 17-тармақтарында көзделген талаптарды сақтамаған жағдайда осындай қатысушымен жасалған қызметті жүзеге асыру туралы шарт осы Заңда, Қазақстан Республикасының азаматтық заңнамасында және қызметті жүзеге асыру туралы шартта көзделген тәртіппен бұзылуға жатады. 
2. Арнайы экономикалық аймақ қатысушысының жобаны іске асыруға әсер ететін шарттың талаптарын және (немесе) Қазақстан Республикасы заңнамасының талаптарын орындамағаны анықталған кезде арнайы экономикалық аймақтың басқарушы компаниясы анықталған бұзушылықтарды жою үшін күнтізбелік алпыс күннен аспайтын мерзім белгіленетін тиісті акт жасайды және оны осындай қатысушыға жібереді. 
3. Арнайы экономикалық аймақтың басқарушы компаниясы арнайы экономикалық аймақтың қатысушысы  шарт бойынша міндеттемелерді елеулі бұзған мынадай жағдайларда:
1) қатысушы шартта көзделген объектілерді жобалауды жүргізу, құрылыс-монтаждау жұмыстарын жүзеге асыру және пайдалануға беру мерзімдерін дәлелсіз себептермен қатарынан күнтізбелік үш айдан артық сақтамаса;
2) арнайы экономикалық аймақтың басқарушы компаниясымен келісілмей қатысушының қызметі күнтізбелік екі айдан астам мерзімге тоқтатыла тұрса;
3) қатысушы шарт талаптарын және (немесе) Қазақстан Республикасы заңнамасының талаптарын бұзушылықтарды осы баптың 2-тармағында көзделген актіде айқындалған мерзімде жоймаса, қызметті жүзеге асыру туралы шартты біржақты тәртіппен бұзады. 
4. Осы баптың 3-тармағында көзделген негіздер бойынша шартты бұзу кейінгі жер пайдалану (қосалқы жалдау) шартын немесе жер учаскесін уақытша кейінгі пайдалану (қосалқы жалдау) шартын бұзуға да алып келеді. 
5. Арнайы экономикалық аймақтың басқарушы компаниясы қызметті жүзеге асыру туралы шарт бұзылған күннен бастап екі жұмыс күні ішінде бұл туралы мемлекеттік кіріс органын, бірыңғай үйлестіру орталығын, сондай-ақ облыстың, республикалық маңызы бар қаланың, астананың жергілікті атқарушы органын хабардар етеді.»;

7) 24-баптың 2-тармағының екінші бөлігі мынадай редакцияда жазылсын:
«Бұл ретте осындай арнайы экономикалық аймақтың аумағы – республикалық маңызы бар индустриялық аймақ мәртебесіне, оның басқарушы компаниясы – индустриялық аймақтың басқарушы компаниясы мәртебесіне, ал осындай арнайы экономикалық аймақтың қатысушылары мен қосалқы қызмет түрлерін жүзеге асыратын тұлғалар индустриялық аймақтың қатысушылары мәртебесіне ие болады.»;
8) 25-баптың 1-тармағы мынадай редакцияда жазылсын:
«1. Арнайы экономикалық аймақтың қатысушысы ретінде тіркелген және арнайы экономикалық аймақтар қатысушыларының бірыңғай тізіліміне енгізілген заңды тұлғаның арнайы экономикалық аймақтың аумағында қызметін жүзеге асыру құқығы осы баптың мақсаттары үшін арнайы экономикалық аймаққа қатысу құқығы деп түсініледі.»;
9) 28-баптың 1-тармағы «уәкілетті органға» деген сөзден кейін «және бірыңғай үйлестіру орталығына» деген сөздермен толықтырылсын;
10) 37-бапта: 
1) тармақша мынадай редакцияда жазылсын: 
«1) мемлекеттік органдармен, арнайы экономикалық және индустриялық аймақтардың басқарушы компанияларының қатысушыларымен (акционерлерімен), басқарушы компанияларымен, арнайы экономикалық және индустриялық аймақтардың қатысушыларымен осындай қатысушыларды, тұлғаларды тіркеу және арнайы экономикалық және индустриялық аймақтардың инфрақұрылымын дамыту мәселелері бойынша өзара іс-қимыл жасасу;»;
5) тармақша алып тасталсын; 
8) тармақша мынадай редакцияда жазылсын:
«8) арнайы экономикалық және индустриялық аймақтардың аумақтарында қызметті жүзеге асыру туралы шарттар талаптарының орындалуын мониторингтеу;»; 
11) тармақшаның сегізінші абзацы мынадай редакцияда жазылсын:
«арнайы экономикалық және индустриялық аймақтардың әлеуетті қатысушыларының қызметін ақпараттық қолдап отыруды қамтамасыз ету;»
11) 39-бапта:
2) тармақшадағы «немесе бейінді емес» деген сөздер алып тасталсын;
мынадай мазмұндағы 2-2) тармақшамен толықтырылсын:
2-2) «жобаны, оның ішінде жер учаскелерін, жобалау-сметалық құжаттамада бекітілген талаптардың бұзылуы нәтижесінде сәйкестікке келтіру;»;
4) тармақшадағы «және бейінді емес қызметті жүзеге асыру туралы шартты» деген сөздер алып тасталсын;


6) тармақшадағы «және бейінді емес қызмет түрлерін жүзеге асыратын тұлғаларды» деген сөздер алып тасталсын;
10) тармақшадағы «және бейінді емес қызметті жүзеге асыру туралы шарттар» деген сөздер алып тасталсын;
19) тармақшадағы «немесе бейінді емес қызмет түрлерін жүзеге асыратын тұлғаларға» деген сөздер алып тасталсын;
21) тармақшадағы «және бейінді емес қызмет түрлерін жүзеге асыратын тұлғаларға» деген сөздер алып тасталсын;
12) 41-баптың 1-тармағы мынадай мазмұндағы 7) тармақшамен толықтырылсын:
«7) мерзімдеріне өзгерістер енгізілетін жоспарланатын кезеңнің алдындағы жобаны іске асыру кезеңдерінде, осындай кезеңдер болған кезде, жоспар-графикте көрсетілген міндеттемелер орындалған жағдайда, арнайы экономикалық аймақты құру туралы тиісті актіде айқындалған, арнайы экономикалық аймақтың қолданылу мерзімінен аспайтын мерзімге жобаны іске асыру барысында 3 (үш) реттен асырмай жобаны іске асырудың жоспар-графигіне өзгерістер енгізу;»;
13) 41-1-бап алып тасталсын;
14) 42-бап мынадай мазмұндағы екінші бөлікпен толықтырылсын:
«Арнайы экономикалық аймақтардың басқарушы компаниялары ұсынатын есептілік нысанындағы ақпарат, сондай-ақ басқарушы компанияның бұзушылықтарды жою туралы хабарламасы негізінде бұзушылықтар анықталған жағдайда, бірыңғай үйлестіру орталығы осы Заңның 37-бабының 8) тармақшасында көзделген қызметті жүзеге асыру туралы шарттардың талаптарының орындалуын мониторингтеу жөніндегі құзыреттерді іске асыру шеңберінде басқарушы компаниядан не арнайы экономикалық аймақтың қатысушысынан қызметті жүзеге асыру туралы жасалған шарт бойынша арнайы экономикалық аймақ қатысушысының талаптарды орындау мәртебесін не міндеттемелердің бұзылуын айқындау үшін қажет қосымша ақпаратты сұратуға құқылы.
Бұл ретте арнайы экономикалық аймақ аумағында қызметті жүзеге асыру туралы шарттарға мониторинг жүргізу тәртібін уәкілетті орган айқындайды.»
15) 45-бап мынадай мазмұндағы 2-1) тармақшамен толықтырылсын:
«2-1) индустриялық аймақтардың аумақтарын уәкілетті органмен міндетті түрде келісе отырып аймақтарға бөлу;»;
[bookmark: _Hlk215589652]16) 46-баптың 1-тармағы мынадай мазмұндағы 2-1) тармақшасымен толықтырылсын:
«2-1) жобаны іске асыру жоспар-кестесіне жобаны іске асыру кезеңдерінің алдындағы кезеңдерде, осындай кезеңдер болған кезде оған өзгерістер енгізу жоспарланатын мерзімдерде, жоспар-кестеде көрсетілген міндеттемелер орындалған жағдайда, жобаны іске асыру барысында оны құру туралы тиісті актіде айқындалған индустриялық аймақтың қолданылу мерзімінен аспайтын мерзімге жобаны іске асыру барысында 3 (үш) реттен аспайтын өзгерістер енгізуге;»
17) 47-бап мынадай мазмұндағы екінші бөлікпен толықтырылсын:
«Индустриялық аймақтардың басқарушы компаниялары ұсынатын есептілік нысанындағы ақпарат, сондай-ақ басқарушы компанияның бұзушылықтарды жою туралы хабарламасы негізінде бұзушылықтар анықталған жағдайда, бірыңғай үйлестіру орталығы осы Заңның 37-бабы 8) тармақшасында көзделген қызметті жүзеге асыру туралы шарттары талаптарының орындалуын мониторингтеу жөніндегі құзыреттерді іске асыру шеңберінде басқарушы компаниядан не индустриялық аймақтың қатысушысынан қызметті жүзеге асыру туралы жасалған шарт бойынша арнайы экономикалық аймақ қатысушысының шарт талаптарын орындау мәртебесін не бұзушылықты айқындау үшін қажет қосымша ақпаратты сұратуға құқылы.
Бұл ретте индустриялық аймақ аумағында қызметті жүзеге асыру туралы шарттарға мониторинг жүргізу тәртібін уәкілетті орган айқындайды.»;
18) 58-бапта:
5-тармақта «, осы Заң қолданысқа енгізілгенге дейін арнайы экономикалық аймақты құру туралы тиісті актіде айқындалған» деген сөздер алып тасталсын;
мынадай мазмұндағы 7-тармақпен толықтырылсын:
«7. Осы Заңның 58-бабының 6-тармағында айқындалған ережелер таратылғанға дейін 5 жыл бұрын шарттар жасасқан арнайы экономикалық аймақтардың қатысушылары, қызметті жүзеге асыру туралы шартты 51-баптың 2-тармағына сәйкес салықтық преференциялар қолдану санаттарына сәйкес жобаны іске асыру мерзімінен аспайтын мерзімге ұзартуға құқылы.»

5. «Өнеркәсіптік саясат туралы» 2021 жылғы 27 желтоқсандағы Қазақстан Республикасының Заңына:
1) 1-баптың 1) тармақшасы мынадай редакцияда жазылсын:
«1) өнеркәсіптік кластер – өндірушілерді, өнім берушілерді, ғылыми және зерттеу ұйымдарын, жоғары және (немесе) жоғары оқу орнынан кейінгі білім беру ұйымдарын, техникалық және кәсіптік білім беру ұйымдарын белгілі бір салалық мамандануы бар басқа да ұйымдарды қамтитын өзара байланысты және бірін-бірі толықтыратын ұйымдар тобы;»
2) 6-баптың 2-тармағының екінші абзацы мынадай редакцияда жазылсын:
«Бірыңғай индустрияландыру картасы өнеркәсіптік-инновациялық қызмет субъектілері іске асыратын өнеркәсіптік-инновациялық жобалардың тізілімін білдіреді, оны жүргізу бірыңғай индустрияландыру картасының жобалар тізілімін жүргізу қағидаларына сәйкес жүзеге асырылады.»;
3) 9-бапта:
7) тармақша мынадай редакцияда жазылсын:
«7) бірыңғай индустрияландыру картасының жобалар тізілімін әзірлейді және жүргізеді;»;
16), 17), 18) және 20) тармақшаларында «аумақтық» деген сөз «өнеркәсіптік» деген сөзбен ауыстырылсын;
39) тармақшаның екінші абзацы алып тасталсын;
4) 13-баптың 2-тармағының 4) тармақшасында «аумақтық» деген сөз «өнеркәсіптік» деген сөзбен ауыстырылсын;
5) 17-баптың 10) тармақшасында «аумақтық» деген сөз «өнеркәсіптік» деген сөзбен ауыстырылсын;
6) 27-баптың 3-тармағы мынадай мазмұндағы бесінші және алтыншы абзацтармен толықтырылсын:
«елішілік құндылықты дамыту;
өндірісті жергіліктендіруді тереңдету.».
7) 23-бапта «Аумақтық», «аумақтық», деген сөздер тиісінше «Өнеркәсіптік», «өнеркәсіптік», деген сөздермен ауыстырылсын;
8) 29-баптың 11) тармақшасында «аумақтық» деген сөз «өнеркәсіптік» деген сөзбен ауыстырылсын;
9) 40-бапта «Аумақтық» және «аумақтық» деген сөздер тиісінше «Өнеркәсіптік» және «өнеркәсіптік» деген сөздермен ауыстырылсын;
10) мынадай мазмұндағы 60-1-баппен толықтырылсын:
«60-1-бап. Өңдеу өнеркәсібінің кәсіпорындарын қайталама ресурстармен қамтамасыз ету
1. Қазақстан Республикасының заңнамасында белгіленген тәртіппен мемлекет өңдеу өнеркәсібінің кәсіпорындарын қайталама ресурстар ретінде түсті және қара металдар сынығы мен қалдықтарымен қамтамасыз етуге жәрдем көрсетеді.
2. Түсті және қара металдар сынығы мен қалдықтарын жинау (дайындау), сақтау, қайта өңдеу және өткізу жөніндегі қызметті Қазақстан Республикасының рұқсаттар және хабарламалар туралы заңнамасына сәйкес рұқсат негізінде заңды тұлғалар жүзеге асырады.
Осы тармақтың бірінші бөлігінің талабы заңды тұлғалардың өз өндірісі барысында және құрамында түсті және (немесе) қара металдардың сынығы және (немесе) қалдықтары болған мүліктік кешенді сатып алу нәтижесінде пайда болған түсті және қара металдар сынығы мен қалдықтарын өткізуі кезінде қолданылмайды.
Аталған заңды тұлғалар түсті және қара металдар сынығы мен қалдықтарын осы тармақтың бірінші бөлігінде көрсетілген заңды тұлғаларға өткізеді.
2. Түсті және қара металдар сынығы мен қалдықтарын жинау (дайындау), сақтау, қайта өңдеу және өткізу жөніндегі қызметті жүзеге асыратын заңды тұлғалар:


1) қабылдау пункттерін тұрғын аймақтардың және жеке қоғамдық ғимараттардың шекарасынан қауіпсіз қашықтықта (кемінде 9 метр) орналастыруға;
2) түсті және қара металдар сынығы мен қалдықтарын өткізуді тек заңды тұлғаның өндірістік базасының немесе оның филиалдарының аумағынан ғана іске асыру мақсатында жүзеге асыруға;
3) түсті және қара металдар сынығы мен қалдықтарын сатып алу-сату шарты мен қабылдау-тапсыру актісіне қол қою арқылы қабылдауға;
4) түсті және (немесе) қара металдар сынығы мен қалдықтарын өткізуді жүзеге асыратын тұлғаларға ақшалай төлемдерді қолма-қол ақшасыз жүргізуге тиіс.
3. Бұрын пайдаланылған рельстерді, теміржол төсемінің және жылжымалы құрамның элементтерін, кәріз құдықтарының қақпақтарын қабылдауға тыйым салынады.».

6. «Қазақстан Республикасының кейбір заңнамалық актілеріне салық салу мәселелері бойынша өзгерістер мен толықтырулар енгізу туралы» 
2025 жылғы 18 шілдедегі Қазақстан Республикасының Заңына:
27-баптың 1-тармағында:
бесінші және он бірінші абзацтар мынадай редакцияда жазылсын:
«1. Қазақстан Республикасының кеден заңнамасына сәйкес арнайы экономикалық аймақтың қатысушысы немесе бос қойманың иесі ретінде тіркелген Қазақстан Республикасының заңды тұлғасы іске асырған (іске асыратын) және (немесе) арнайы экономикалық аймақтың қатысушысынан сатып алынған не моторлы көлік құралдарын және (немесе) олардың құрауыштарын, сондай-ақ ауыл шаруашылық техникасын және (немесе) оның құрауыштарын өнеркәсіптік құрастыру туралы келісім жасасқан Қазақстан Республикасының заңды тұлғасы іске асырған инвестициялық жоба арнаулы инвестициялық жоба деп түсініледі. 
3) көлік құралдарын және (немесе) олардың құрауыштарын, сондай-ақ ауыл шаруашылығы техникасын және (немесе) оның құрауыштарын өнеркәсіптік құрастыру туралы келісім жасасқан Қазақстан Республикасының заңды тұлғаларына арнаулы инвестициялық келісім тіркелген күннен бастап он бес жылдан аспайтын мерзімге беріледі.»; 
Мынадай мазмұндағы он екінші абзацпен толықтырылсын:
«Лизингтік компания арнаулы инвестициялық жобаны іске асыратын Қазақстан Республикасының заңды тұлғасы үшін қаржы лизингі шарты негізінде арнаулы инвестициялық жобаны іске асыру шеңберінде жеткізілетін технологиялық жабдықтың импорты кезінде кедендік баж салығынан босатылады.».


2-бап. Осы Заң алғаш ресми жарияланған күнінен кейін алпыс күн өткен соң қолданысқа енгізіледі.




Қазақстан Республикасының
Президенті
















